
ಕಣ್ಣನೀರು ಸುರಿವುದೇಕೆ

ಮನದಿ ದುಃಖವೇತಕೌ

ಆವ ಕಜ್ಜ ನಿನ್ನನೀಗ

ಕಾಡಿಗಿಲ್ಲಿ ತಂದಿತೌ."


'ತಾಯೆ' ಮಾತು ಕಿವಿಗೆ ಶೂಲ

ಕಾದ ಸೀಸವಾಗಲು

"ಏನು ಮಾತು ಕಲಿತೆ ನೀನು

ಏನು ಮಾತು ! ” ಎಂದಳು.


"ಏನು ಕಲಿತರೇನು ಫಲವು

ದೇವಗುರುವ ಪುತ್ರನು

ಕಲಿಯಲಿಲ್ಲ ನಲ್ಮೆವಾತು

ದೇವಯಾನಿ ಕಲಿಪಳು


ಎಳೆಯ ಗರುಕೆ ಸೊಂಪುಪಾಸು

ಮೇಲೆ ತಳಿರು ತೋರಣ

ಸಂಜೆಗೆಂಪಿನಾರತಿಯಲಿ

ನಲ್ಮೆವಾತು ಕಲಿಪಳು.


ಪ್ರಿಯಳು ಓಪಳೆಂಬ ಮಾತು

ನಿನ್ನ ಲೋಕದಿಲ್ಲವೆ?

ಚನ್ನೆ ರನ್ನೆ ಎಂಬ ಮಾತು

ಅಲ್ಲಿ ನುಡಿವರಿಲ್ಲವೆ?

